
147

Infin dentro canoe lunghe e veloci

Vegniva a retroguardia de seiçento

Selvaggi, ch'ëan cannibali feroci,

Ch'abitavan e isoe sottovento:

Gente avida de guære e straggi atroci,

E fin de carne ûmana pe alimento;

Gente gaggiarda, ëan ciûmme ne-e so brasse

I tamacchi pesanti e e grosse masse.

Pe fâse ciû tremendi (stravaganti

Usi da-i Europei non visti mai)

Atri tenti de giano paivan tanti

Morti scappæ da ûn fosso o da ûn morai;

Atri tenti de gianco ombre ambulanti,

Atri tenti de neigro paivan diai;

Atri infin inciastræ tûtti de rosso

Paivan tanti dannæ cö diao addosso.

Guiddava quelle tûrbe indemoniæ

Ataculla antropofago gigante:

A so voxe a l'ëa ûn tron, lampi e so êuggiæ,

Brûtali e so manee, l'aia arrogante;

Co-i so cavelli rûsteghi sciatæ

Ve paiva ch'ô portasse ûn gran turbante;

E tento a striscie neigre comme inciostro,

E rosse comme ô fêugo, ô paiva ûn mostro.

D'ûn piccosso ô l'ëa armôu, che ciù de trenta

Chilogrammi ô pesava, e ne-e so moen

O l'ëa comme ûn cannello da polenta:

Lê ô dixeiva, che a carne di crestien

O l'andava a provâ, se a l'alimenta

E a l'è savoïa comme i corpi indien,

E ch'ô voiva mangiâse solo lê

Vintiçinque Spagnolli prexonê.

